
ABSTRAK 

Kajian ini bertujuan untuk mengenal pasti motif penglibatan dan orientasi matlamat 
terhadap kebimbangan pra-pertandingan sukan pelajar atlet di Sekolah Sukan 
Malaysia (SSM). Seramai 294 orang pelajar atlet terlibat dalam kajian ini yang 

melibatkan dua buah sekolah sukan iaitu; Sekolah Sukan Bukit Jalil, Kuala Lumpur  
dan Sekolah Sukan Tengku Mahkota Ismail, Johor. Kajian ini menggunakan kaedah 
penyelidikan deskriptif jenis tinjauan. Data yang diperolehi berdasarkan soal selidik. 

Tiga soal selidik yang telah digunakan iaitu Proggresive Motives Questionnaire 
(PMQ) oleh Gill, Gross & Huddlestone (1983), Task and Ego Orientation of Sport  
Questionnaire (TEOSQ) – Duda & Nicholls (1989) dan Competitive of Sport Anxiety 
Inventory-2  yang dimajukan oleh Marten, Vealey dan Burton (1990). Nilai 
kebolehpercayaan instrumen adalah PMQ (0.81), TEOSQ (0.82) dan CSAI-2 (0.76). 
Nilai kebolehpercayaan instrumen adalah tinggi dan sangat bertepatan dengan 

tujuan kajian ini. Semua data yang telah dikutip akan dianalisis berbantukan 
komputer dengan perisian Statistical Package Social Science 16- SPSS 16. Data 
kajian adalah bertaburan normal berdasarkan nilai skewness dan kurtosis dalam 

lingkungan -0.41 hingga 0.18. Data-data mentah telah dianalisis menggunakan 
analisis statistik inferensi seperti Ujian-t, ANOVA sehala, Korelasi pearson dan 
regresi pelbagai bagi menjawab soalan-soalan kajian. Dapatan kajian menunjukkan 

motif keseluruhan motif penglibatan pelajar atlet SSM adalah bermotif 
perkembangan kemahiran (M=4.73), corak orientasi matlamat tugasan (M=4.24) 
dan mempunyai tahap kebimbangan pra-pertandingan kognitif (M=2.42). Dapatan 

kajian juga mendapati terdapat hubungan positif yang lemah antara motif 
penglibatan dan orientasi matlamat terhadap kebimbangan pra-pertandingan 
(r=0.29, p=0.00). Namun, hanya motif penglibatan sahaja yang merupakan 

peramal utama terhadap tahap kebimbangan pra-pertandingan keseluruhan pelajar 
atlet SSM (ß=0.236, t(292)=5.22, p<0.05). Di akhir kajian, implikasi kajian 
terhadap teori-teori kajian dan praktikal turut dibincangkan secara menyeluruh. 

Disamping, turut mengemukakan cadangan-cadangan untuk kajian lanjutan. 

ABSTRACT 

 

PARTICIPATION MOTIVES AND GOAL ORIENTATION PATTERNS OF 
SPORT COMPETITION ANXIETY AMONG STUDENT ATHLETES OF SPORT 

SCHOOLS, MALAYSIA 
 

This study aimed to identify the participation motives and goal orientation on pre-
competition anxiety of sports student athletes in Malaysia Sports Schools (SSM). A 
total of 294 student athletes were involved in this study taken from two sport 
schools; Bukit Jalil Sport School, Kuala Lumpur and Tengku Mahkota Ismail Sport 
School, Johor. This study applied descriptive survey research method. The data 
were obtained through questionnaire. Three questionnaires were used, namely the 
Progressive Motives Questionnaire (PMQ) by Gill, Gross & Huddlestone (1983), Task 
and Ego Orientation of Sport Questionnaire (TEOSQ) - Duda & Nicholls (1989) and 
Competitive Sport Anxiety Inventory-2 developed by Marten, Vealey and Burton 
(1990). Reliability of the instrument was PMQ value (0.81), TEOSQ (0.82) and the 
CSAI-2 (0.76). Reliability of the instrument was of high value and considered very 
appropriate for the purpose of this study. All the data collected were analyzed using 
the Statistical Package Social Science 16-SPSS 16, software. The data were of 
normal distribution based on skewness and kurtosis values ranging from - 0.41 to 
0.18. Raw data were then analyzed using inferential statistical analysis such as t-
test, one-way ANOVA, Pearson Correlation and Multiple Regression to answer the 
research questions. The findings showed the overall motive of SSM students motive 
participation through skill development (M = 4.75), the pattern of task goal 
orientation (M = 4.24) and a higher level of pre-competition cognitive anxiety (M 
=2.71). The study also found a weak positive correlation between participation 
motives and goal orientation on pre-competition anxiety (r = 0-29,     p = 0.000). 
However, it was discovered that motive was the main predictor of the level of pre-
competition anxiety of the whole student athletes of SSM (ß = 0236, t (292) = 
5.22, p (0.05). At the end of the study, implications of research on theories and 
practices were discussed thoroughly. In addition, proposals for future and further 
research were also delivered. 

BAB 1 

 

PENDAHULUAN 

 

 

1.1  Pengenalan 

Malaysia sangat serius dalam pembangunan sukan. Pelbagai usaha dijalankan bagi 

memastikan mutu sukan negara setanding dengan negara-negara lain. Kerajaan 

Malaysia, melalui Kementerian Belia dan Sukan (KBS) dan Kementerian Pelajaran 

Malaysia (KPM) adalah dua kementerian  utama peneraju pembangunan sukan. 

Meskipun Kementerian Pelajaran Malaysia (KPM) merupakan badan induk kepada 

pembangunan pendidikan, namun KPM juga aktif dalam pembangunan sukan. 

 

 Walaupun pelbagai usaha dilaksanakan bagi meningkatkan mutu sukan 

negara, Malaysia masih kekurangan atlet berbakat bertaraf dunia (Ismail Sabri 

Yaakob, 2008). Menyedari hakikat tersebut, strategi mengasah bakat sukan perlu 

dipergiatkan terutamanya pada usia muda. Pemupukan budaya sukan dari 

peringkat awal kanak-kanak mampu membentuk bakat pada masa hadapan. 

Menurut Ismail Sabri Yaakob (2008), negara-negara kuasa sukan seperti China 

memulakan pencarian bakat sukan sejak atlet masih kecil. Ini kerana bakat-bakat 

muda ini mudah dibentuk dan diasuh untuk menjadi jaguh sukan bertaraf dunia. 

 

 Sehubungan dengan itu, Kementerian Pelajaran Malaysia (KPM) telah 

menubuhkan dua buah sekolah sukan elit khusus bagi melatih dan mengasah bakat 

pelajar-pelajar dari usia muda. Untuk tujuan itu, kerajaan telah menubuhkan dua 

buah sekolah khusus kepada sukan iaitu Sekolah Sukan Bukit Jalil (SSBJ) dan 

Sekolah Sukan Tunku Mahkota Ismail (SSTMI). Kedua-dua sekolah sukan ini 

(Sekolah Sukan Bukit Jalil dan Sekolah Sukan Tunku Mahkota Ismail) berusaha 

gigih dalam usaha melahirkan bakat-bakat muda dalam sukan antarabangsa. 

Kewujudan kedua-dua sekolah sukan ini telah menampakkan hasil. Buktinya dalam 

Sukan Sea 2001, sejumlah 57 orang pelajar atlet Sekolah Sukan Malaysia (SSM) 

telah mewakili negara. Daripada jumlah tersebut sebanyak 28 pingat emas, 15 

pingat perak dan 13 pingat gangsa telah berjaya diperolehi oleh pelajar atlet SSM. 

Kejayaan pelajar atlet SSM ini adalah 25 peratus daripada kutipan keseluruhan 

pungutan pingat emas dalam kontingen negara. Pencapaian ini amat 

membanggakan kerana pelajar atlet yang masih dibangku sekolah yang dilatih 

secara sistematik telah berjaya menyumbang pingat untuk negara bagi acara sukan 

berprestasi tinggi (Hishamuddin Hussein, 2005). 

 

 Selain itu, KPM telah merangka Pelan Strategik Pembangunan Sukan melalui 

Pelan Induk Pembangunan Pendidikan (PIPP) bagi tempoh 2006-2010. Dalam Pelan 

Strategik tersebut, KPM terus berusaha bagi membantu Pembangunan Sukan 

khusus kepada pelajar atlet. Antara lain strategi Pembangunan Sukan KPM adalah 

memantapkan perlaksanaan pembangunan dengan menambah peruntukan 

sebanyak RM10 juta bagi menaik taraf 15 pusat sukan negeri serta menubuhkan 

sekolah-sekolah sukan negeri sebagai sekolah sokongan kepada sekolah sukan elit. 

Bagi memperkasakan Sekolah Sukan Malaysia (SSM) sedia ada, KPM telah 

merangka kerjasama jitu bersama KBS, Majlis Sukan Negara (MSN) dan Majlis 

Olimpik Malaysia (MOM). Kerjasama ini telah dipersetujui oleh Jawatankuasa 

Kabinet Pembangunan Sukan (JKPS) (PIPP-KPM, 2006). 

 

 Justeru, bagi merealisasikan agenda memartabatkan sukan negara ke tahap 

dunia, pendekatan komprehensif adalah perlu. Antara pendekatan komprehensif 

yang telah dilaksanakan oleh KPM dan KBS adalah penumpuan kepada 

pembangunan sukan berprestasi tinggi dan pembangunan sukan massa. Lantaran 

itu, kerajaan telah meningkatkan pembangunan tenaga pengajar terlatih serta 

pembangunan program berpotensi (PIPP-KPM, 2006). Kesemua usaha ini 

merupakan satu langkah komprehensif kerajaan dalam usaha melahirkan jaguh-

jaguh sukan di arena antarabangsa khusus kepada pelajar atlet di SSM. 

 

 Pembangunan sukan negara yang dirancang dengan jitu telah 

menampakkan hasil yang memberangsangkan. Maka, bagi meneruskan 

pembangunan sukan negara adalah sangat mendukacitakan sekiranya program 

yang dirancang menemui kegagalan. Oleh itu, adalah mustahak bagi menggiatkan 

usaha ini demi melahirkan atlet bertaraf dunia pada masa akan datang. Pelajar 

atlet merupakan  aset paling berharga untuk merealisasikan impian ini. Untuk itu, 

motif penglibatan dan orientasi matlamat pelajar atlet perlu diketahui dan difahami 

secara mendalam demi meneruskan perjuangan negara dalam bidang sukan. 

Keupayaan menyerapkan kebimbangan dalam pertandingan turut dilihat sebagai 

langkah perlu bagi menyediakan mental pelajar atlet utuh dan berupaya bertanding 

di peringkat dunia. 

 

1.2 Latar Belakang Kajian 

Sekolah Sukan Malaysia (SSM) merupakan sebuah institusi sukan elit yang ditadbir 

sepenuhnya oleh Bahagian Sukan, Kementerian Pelajaran Malaysia (KPM). 

Penubuhan sekolah sukan ini adalah sebagai pemangkin kepada pembangunan 

sukan tanahair dalam usaha mencari dan membina barisan atlet pelapis negara. 

Terdapat dua buah SSM iaitu Sekolah Sukan Bukit Jalil (SSBJ), Kuala Lumpur dan 

Sekolah Sukan Tunku Mahkota Ismail (SSTMI), Johor (dahulunya dikenali sebagai 

Sekolah Sukan Bandar Penawar). Konsep SSM adalah, sukan menjadi keutamaan 

dengan tidak mengabaikan akademik dengan pemberatan 60 peratus sukan dan 40 

peratus akademik. Pelajar atlet yang berada di SSM merupakan pelajar-pelajar 

sekolah yang berpotensi untuk dikembangkan bakatnya ke tahap lebih cemerlang. 

Cara kemasukan ke SSM adalah berdasarkan ujian mengenal pasti bakat (Talent 

Identification-TID) oleh Unit   Pelajaran Negeri yang dikendalikan oleh Bahagian 

Sukan, KPM di peringkat kebangsaan, Program Talent Scouting (Ujian Atlet 

Berbakat) yang dijalankan sepanjang Kejohanan Majlis Sukan Sekolah-Sekolah 

Malaysia (MSSM) dan calon-calon yang dicadangkan oleh Persatuan Sukan 

Kebangsaan yang mendapat pengesahan daripada Majlis Sukan Negara (MSN) 

sebagai atlet elit atau atlet pelapis negara. Antara sukan-sukan yang dimajukan 

adalah akuatik, bola keranjang, bola sepak, bola jaring, bola tampar, badminton, 

boling tenpin, berbasikal, ekuestrian, golf, gimnastik, hoki, kriket, lawan pedang, 

memanah, menembak, olahraga, skuasy, sepak takraw, tenis dan seni 

mempertahankan diri. Semua pelajar atlet yang ditawarkan ke SSM diwajibkan 

tinggal di asrama kerana sistem persekolahannya yang agak berbeza sedikit serta 

meningkatkan ketahanan mental dan disiplin pelajar atlet. 

 

 


